
BARQAROR RIVOJLANISH 
MAQSADLARIGA ERISHISHDA RAQAMLI 
TEXNOLOGIYALARNING OʻRNI VA XORIJIY 
MAMLAKATLARNING TAJRIBASINI OʻRGANISH
Xadjiyeva Sunbuloy Baxodirovna
“Alfa Life Insurance” sugʻurta kompaniyasining 
Qoraqalpogʻiston hududiy filiali direktori 
E-mail: xadjiyevasunbuloy@gmail.com 

Annotatsiya. Maqolada raqamli texnologiyalarning barqaror rivojlanish maqsadlariga (BRM) 
erishishga taʼsir mexanizmlari, ularning samaradorligini baholash usullari va xorijiy tajriba tizimli koʻrib 
chiqiladi. Barqaror rivojlanishning iqtisodiy mohiyati asosida raqamlashtirishning ijobiy (unumdorlik, 
innovatsiya, resurs tejamkorligi) va salbiy (energiya sarfi, elektron chiqindi, raqamli tengsizlik) taʼsir 
kanallari ajratilib, samaradorlikni baholash uchun koʻrsatkichlar tizimi va kompleks indeks metodikasi taklif 
etilgan. Estoniya, Janubiy Koreya, Singapur va Yevropa Ittifoqi tajribasi qiyosiy tahlil qilinib, Oʻzbekiston 
sharoitiga moslashtirish yoʻnalishlari ishlab chiqildi.

Kalit soʻzlar: barqaror rivojlanish maqsadlari, raqamli texnologiyalar, raqamlashtirish samaradorligi, 
kompleks indeks, qiyosiy tahlil, ikki tomonlama (twin) transformatsiya, Oʻzbekiston.

Аннотация. В статье систематически рассматриваются механизмы влияния цифровых технологий 
на достижение целей устойчивого развития (ЦУР), методы оценки их эффективности и зарубежный 
опыт. Исходя из экономической сущности устойчивого развития, выделены положительные 
(производительность, инновации, ресурсосбережение) и отрицательные (энергопотребление, 
электронные отходы, цифровое неравенство) каналы воздействия цифровизации; предложены 
система показателей и методика расчёта комплексного индекса для оценки эффективности. Проведён 
сравнительный анализ опыта Эстонии, Южной Кореи, Сингапура и Европейского союза, разработаны 
направления его адаптации к условиям Узбекистана.

Ключевые слова: цели устойчивого развития, цифровые технологии, эффективность цифровизации, 
комплексный индекс, сравнительный анализ, двойная (twin) трансформация, Узбекистан.

Abstract. The article systematically reviews the mechanisms through which digital technologies influence 
progress towards the Sustainable Development Goals (SDGs), methods for assessing their effectiveness, 
and international experience. Drawing on the economic essence of sustainable development, it identifies the 
positive (productivity, innovation, resource efficiency) and negative (energy consumption, electronic waste, 
digital inequality) channels of digitalisationʼs impact and proposes a system of indicators and a composite 
index methodology for assessing effectiveness. A comparative analysis of the experiences of Estonia, South 
Korea, Singapore, and the European Union is conducted, and directions for adapting these experiences to 
Uzbekistanʼs conditions are developed.

Keywords: Sustainable Development Goals, digital technologies, digitalisation effectiveness, composite 
index, comparative analysis, twin transition, Uzbekistan.

K I R I S H
2015-yilda BMT Bosh Assambleyasi tomonidan qabul qilingan “2030-yilgacha boʻlgan davrda barqaror 

rivojlanish sohasidagi kun tartibi” 17 ta maqsadni belgilab, iqtisodiy oʻsish, ijtimoiy inklyuziya va ekologik 
barqarorlikni yagona tizim sifatida koʻrishni talab qildi [1]. Barqaror rivojlanish tushunchasi hozirgi avlod 
ehtiyojlarini kelajak avlodlar imkoniyatlariga zarar yetkazmasdan qondirish sifatida talqin qilinadi [2]. Iqtisodiy 
nuqtayi nazardan bu iqtisodiyotning barcha kapital turlari – ishlab chiqarilgan, inson, ijtimoiy va tabiiy kapitalning 
uzoq muddatda saqlanishi va koʻpayishini anglatadi. “Zaif barqarorlik” yondashuvida kapital turlari oʻzaro 
almashinishi mumkin deb hisoblansa, “kuchli barqarorlik” yondashuvi tabiiy kapitalning kritik zaxiralarini boshqa 

kapital bilan almashtirib boʻlmasligini taʼkidlaydi [3, 4,19].1 
Barqaror rivojlanish maqsadlari bir-biri bilan oʻzaro bogʻliq: ayrim maqsadlar bir-birini kuchaytiradi 

(sinergiya), boshqalari esa ziddiyatga kirishadi (kelishuv yoki “trade-off”). Masalan, energiyaga kirish va iqlim 
harakatlari oʻrtasida sinergiya ham, qisqa muddatda arzon energiya va emissiyani kamaytirish oʻrtasida ziddiyat 
ham boʻlishi mumkin [5]. Shu bois siyosat va investitsiyalarni tanlashda maqsadlarning oʻzaro taʼsirini baholash 
zarur.

Raqamli texnologiyalar – sunʼiy intellekt, narsalar interneti (IoT), katta maʼlumotlar, bulutli hisoblash, 
bloklanma (blockchain), geoaxborot tizimlari – BRMga erishishning kuchli vositasi sifatida qaralmoqda. 
Tadqiqotlar sunʼiy intellekt BRMning aksariyat maqsadlariga erishishga koʻmaklashishi mumkinligini, ayni 
paytda ayrim maqsadlarga toʻsqinlik qilish xavfi borligini koʻrsatadi [6]. Raqamlashtirishning oʻzi esa energiya 
talabini oshirishi va elektron chiqindini koʻpaytirishi mumkin [7, 8]. Shunday qilib, raqamli texnologiyalarning 
barqaror rivojlanishga sof taʼsiri oldindan maʼlum emas va uni aniq baholash usullari talab etiladi. 

Oʻzbekistonda “Oʻzbekiston–2030” strategiyasi va “Raqamli Oʻzbekiston–2030” strategiyasi 
raqamlashtirishni iqtisodiy oʻsish va aholi farovonligining muhim omili sifatida belgilagan [9, 10]. Biroq raqamli 
loyihalarning barqarorlik natijalariga taʼsirini baholash tizimi hali shakllanish bosqichida. Shu sababli ushbu 
tadqiqotning maqsadi raqamli texnologiyalarning BRM natijalariga taʼsir mexanizmlarini tizimlashtirish, 
samaradorlikni baholash usullari va koʻrsatkichlar tizimini taklif etish hamda xorijiy tajribani qiyosiy tahlil qilib, 
uni Oʻzbekiston sharoitiga moslashtirishdan iborat. Tadqiqot savollari: (1) raqamli texnologiyalar BRMga qaysi 
kanallar orqali taʼsir qiladi; (2) bu taʼsirni qanday koʻrsatkichlar va usullar bilan baholash mumkin; (3) xorijiy 
tajribadan qanday saboqlarni Oʻzbekiston uchun olish mumkin.

M A V Z U G A  O I D  A D A B I Y O T L A R  S H A R H I
Mavzuga oid ilmiy adabiyotlar uch yoʻnalishda guruhlandi: (a) barqaror rivojlanishning iqtisodiy nazariyasi 

va BRMlar oʻrtasidagi oʻzaro bogʻliqlik; (b) raqamli texnologiyalarning BRMga taʼsiri va uning ekologik “narxi”; 
(c) Oʻzbekiston sharoitida raqamlashtirish va “yashil” iqtisodiyotga oid mahalliy tadqiqotlar. Har bir yoʻnalish 
boʻyicha xorijiy va mahalliy olimlarning asosiy xulosalari keltirilib, ularga nisbatan muallifning munosabati 
bildirildi.

Xorijiy olimlar tadqiqotlari. Barqaror rivojlanishning nazariy asoslari boʻyicha D. Pearce va G. Atkinson 
“zaif barqarorlik” mezonini taklif etib, iqtisodiyotning jami kapital zaxirasi (ishlab chiqarilgan va tabiiy kapital) 
kamaymasa, rivojlanishni barqaror deb hisobladi [3]. H. Daly esa tabiiy va ishlab chiqarilgan kapital bir-birini 
toʻliq almashtira olmasligini asoslab, “kuchli barqarorlik” gʻoyasini ilgari surdi [4]. Tadqiqotchi sifatida shuni 
aytishim mumkinki, raqamli infratuzilma energiya, suv va xomashyo resurslarini isteʼmol qilgani uchun ushbu 
tadqiqotda “kuchli barqarorlik” yondashuvi qoʻllab-quvvatlanadi: raqamlashtirishdan olingan iqtisodiy foyda 
tabiiy kapitalning kritik zaxiralari kamayishini oqlamaydi. Shu sababli taklif etilgan koʻrsatkichlar tizimida ekologik 
natijalar alohida blok sifatida ajratildi.

M. Nilsson va hamkorlari BRMlar oʻrtasidagi oʻzaro taʼsirlarni (kuchaytirish, zaiflashtirish, ziddiyat) taʼsir 
kuchiga qarab baholash va xaritalashtirishni taklif etdi [5].  Bu yondashuv siyosatni tanlashda maqsadlararo 
sinergiya va ziddiyatlarni hisobga olish zarurligini toʻgʻri koʻrsatadi, biroq raqamli texnologiyalarning oʻziga xos 
taʼsir kanallarini ajratmaydi va koʻproq ekspert baholariga tayanadi. Biz bu boʻshliqni 1-jadvaldagi kanallar 
tasnifi bilan toʻldirdik.

R. Vinuesa va hamkorlari sunʼiy intellekt BRMning 169 ta vazifasidan 134 tasiga (79 %) ijobiy taʼsir 
koʻrsatishi, 59 tasiga (35 %) esa toʻsqinlik qilishi mumkinligini ekspert baholash asosida koʻrsatdi [6].  Tadqiqot 
qamrovi kengligi va xavflarni ochiq koʻrsatgani bilan qimmatli; biroq natijalar global darajadagi ekspert bahosi 
boʻlib, muayyan mamlakat yoki hudud uchun miqdoriy oʻlchov bermaydi va faqat sunʼiy intellektga eʼtibor 
qaratadi. Shu sababli biz raqamli texnologiyalarning butun majmuasini hududiy koʻrsatkichlar orqali baholashni 
taklif etamiz.

S. Lange, J. Pohl va T. Santarius raqamlashtirish energiya talabini qanday oʻzgartirishini tahlil qilib, texnologik 
samaradorlik hisobiga olingan tejamkorlik qayta tiklanish (rebound) va tarkibiy oʻzgarishlar sababli kamayishi 
mumkinligini koʻrsatdi [7]. C. Freitag va hamkorlari AKT sektorining iqlimga taʼsiri boʻyicha mavjud baholarni 
tanqidiy koʻrib chiqib, ularning noaniqligi va tartibga solish zarurligini taʼkidladi [8]. Bu fikrlarga qoʻshilamiz, 
chunki raqamlashtirishning sof taʼsiri faqat toʻgʻridan-toʻgʻri tejamkorlik bilan cheklanmaydi. Baholashlar noaniq 
boʻlgani uchun taxminiy hisob-kitoblarga emas, balki kuzatiladigan koʻrsatkichlarga (YaIMning energiya sigʻimi, 
elektron chiqindi hajmi, emissiya intensivligi) tayanishni maʼqul deb hisoblaymiz.

Baholash usullari boʻyicha OECD qoʻllanmasi kompleks indeks qurish bosqichlarini va vaznlash 
subyektivligi muammosini [11], A. Charnes va hamkorlari maʼlumotlarni qamrab olish tahlilini (DEA) [12], J. 

1	  M.J.Nurmetova .SWOT analysis of the use of digital technologies in the development of the green economy in Uzbekistan.Экономика 
и предпринимателство № 5(178) 2025.vol.19.Number 5 162-166.

Angrist va J.-S. Pischke esa farqlar farqi kabi sababiy baholash usullarini [27] bayon etgan.  Bu usullarning har 
biri alohida qoʻllanganda cheklovga ega; shu sababli ularni bir-birini toʻldiruvchi uch pogʻonali metodika sifatida 
uygʻunlashtirish maqsadga muvofiq.

Xorijiy tajriba boʻyicha K. Vassil Estoniya elektron hukumati ekotizimini [15], Koreya, Singapur va Yevropa 
Ittifoqining rasmiy strategiyalari esa raqamli va yashil siyosatni uygʻunlashtirish yondashuvlarini bayon etadi 
[16–18]. Ushbu manbalar tajribani keng yoritadi, ammo ular asosan davlat hujjatlari yoki tashkilot hisobotlari 
boʻlgani uchun natijalar koʻpincha ijobiy tomondan taqdim etiladi, mustaqil baho esa kam uchraydi. Shu bois 
tajribani Oʻzbekistonga oʻtkazishda mamlakatlarning miqyosi, institutsional muhiti va resurs taʼminotidagi 
farqlarni hisobga olib, tanqidiy yondashildi.

M. Nurmetova raqamli texnologiyalarni yashil iqtisodiyotni rivojlantirishda qoʻllash imkoniyatlarini SWOT 
tahlili orqali baholagan [19]. O. Aliqoriyev va M. Nurmetovaning ekonometrik tadqiqoti raqamli texnologiyalar 
bilan yashil iqtisodiyot koʻrsatkichi oʻrtasidagi bogʻliqlikni oʻrganib, raqamlashtirish yashil iqtisodiyotga oʻtishda 
kuchli katalizator vazifasini bajaradi, degan xulosaga keladi [22]. M. Nurmetova va boshqalarning ishida esa 
yashil iqtisodiyotni raqamlashtirishning ustuvor yoʻnalishlari, jumladan energiya samaradorligi, uglerod bozorlari 
va blokcheyn texnologiyalari tahlil qilinadi [23]. Ushbu ishlar mavzuning Oʻzbekiston uchun dolzarbligini va 
raqamlashtirishning ijobiy taʼsirini asoslaydi, shu jihatdan ularni qoʻllab-quvvatlaymiz. Biroq tadqiqotlar asosan 
“yashil iqtisodiyot” doirasi bilan cheklangan boʻlib, 17 ta BRMning barchasini qamramaydi; shuningdek, 
annotatsiyalarga koʻra ijobiy taʼsirga urgʻu berilgan, energiya sarfi, elektron chiqindi va raqamli tengsizlik kabi 
salbiy kanallar esa kamroq yoritilgan. Mazkur maqola bu jihatni ikki tomonlama taʼsir yondashuvi bilan toʻldiradi.

S. Qulmurotov va B. Nomazov sunʼiy intellekt, narsalar interneti, katta maʼlumotlar va bulutli hisoblashning 
ekologik barqarorlikdagi rolini xalqaro tadqiqotlar asosida tahlil qilib, Oʻzbekistonda quyosh energetikasi, aqlli 
qishloq xoʻjaligi va suv resurslarini boshqarish yoʻnalishlaridagi salohiyatni koʻrsatadi hamda qisqa, oʻrta va uzoq 
muddatli tavsiyalar beradi [24]. Resurs tejovchi yoʻnalishlarning ustuvorligi haqidagi xulosalarga qoʻshilamiz 
va ular boʻlimdagi uchinchi yoʻnalishda hisobga olingan. Ammo maqola annotatsiyasida tavsiyalar natijasini 
oʻlchaydigan koʻrsatkichlar tizimi koʻrsatilmagan; taklif etilayotgan indeks metodikasi bunday tavsiyalarni 
amaliyotda baholash vositasi boʻlishi mumkin.

T A D Q I Q O T  M E T O D O L O G I YA S I 
Tadqiqot dizayni sifat va yarim-miqdoriy yondashuvlarni birlashtiruvchi aralash dizayn boʻlib, uch 

bosqichdan iborat. Birinchi bosqichda nazariy asoslarni aniqlash maqsadida barqaror rivojlanish iqtisodiyoti, 
raqamlashtirishning iqtisodiy taʼsiri va “raqamli–yashil” transformatsiya boʻyicha ilmiy adabiyotlar tizimli tahlil 
qilindi. Adabiyotlar xalqaro ilmiy bazalardan (Scopus, Web of Science, Google Scholar) “digitalization”, “SDGs”, 
“sustainable development”, “ICT and energy”, “twin transition” kalit soʻzlari boʻyicha qidirilib, hakamlik qilinadigan 
jurnallardagi maqolalar va xalqaro tashkilotlar hisobotlari tanlab olindi.

Ikkinchi bosqichda baholash metodikasi ishlab chiqildi. Koʻrsatkichlar tizimi OECD kompleks koʻrsatkichlarni 
qurish boʻyicha qoʻllanmasi [11] asosida shakllantirildi: nazariy asoslash, koʻrsatkichlarni tanlash, min-max usuli 
bilan meʼyorlashtirish, vaznlash (asosiy variantda teng vaznlar, sezgirlik tahlilida ekspert va statistik vaznlar) va 
yigʻish bosqichlari qoʻllanildi. 

Uchinchi bosqichda qiyosiy kontent-tahlil oʻtkazildi. Mamlakatlar quyidagi mezonlar boʻyicha tanlandi: BMT 
elektron hukumat rivojlanish indeksida yuqori oʻrin [13]; raqamli va ekologik siyosatni rasman bogʻlaydigan 
strategik hujjatlarning mavjudligi; institutsional modellarning xilma-xilligi. Natijada Estoniya (davlat boshqaruvini 
raqamlashtirish modeli), Janubiy Koreya (“Yangi kelishuv” dasturi), Singapur (“Aqlli millat” va “Yashil reja”) 
hamda Yevropa Ittifoqi (“ikki tomonlama transformatsiya”) tanlandi. Ularning rasmiy hujjatlari, strategiyalari va 
xalqaro tashkilotlar hisobotlari kodlash jadvali boʻyicha tahlil qilindi: raqamli vosita turi, BRMga taʼsir kanali, 
institutsional mexanizm va tajribaning Oʻzbekiston uchun ahamiyati. Tahlil muallif tomonidan ochiq manbalar 
asosida amalga oshirilgan sifat baholash xarakteriga ega.

T A H L I L  V A  N A T I J A L A R 
Raqamli texnologiyalarning BRMga taʼsir kanallari. Adabiyotlar tahlili raqamli texnologiyalarning 

barqaror rivojlanishga taʼsirini toʻrt asosiy kanal orqali tizimlashtirish mumkinligini koʻrsatdi: (1) mehnat 
unumdorligi va iqtisodiy samaradorlik; (2) innovatsion faoliyat; (3) resurslardan foydalanish samaradorligi va 
emissiyalarni kamaytirish; (4) ijtimoiy xizmatlar va inklyuziyaga kirish imkoniyati. Har bir kanalning ijobiy taʼsiri 
bilan birga salbiy yoki qarama-qarshi taʼsir xavfi ham mavjud.

Resurslardan foydalanish kanalida ikkilamchi taʼsirlarni hisobga olish muhim. Bir tomondan, raqamli 
texnologiyalar ishlab chiqarish va transportda samaradorlikni oshirib, resurs sarfini kamaytiradi. Boshqa 
tomondan, maʼlumot markazlari, tarmoqlar va qurilmalarning ishlab chiqarilishi va ishlatilishi energiya talabini 

oshiradi, samaradorlik hisobiga olingan tejamkorlik esa qoʻshimcha isteʼmolga aylanishi (rebound) mumkin [7, 
8]. Shu bois sof taʼsirni baholashda faqat toʻgʻridan-toʻgʻri tejamkorlikni emas, balki raqamli infratuzilmaning oʻz 
ekologik izini ham hisobga olish zarur.

Samaradorlikni baholash uchun koʻrsatkichlar tizimi. Tadqiqot natijasida raqamli texnologiyalarning 
BRM natijalariga taʼsirini baholash uchun toʻrt blokdan iborat koʻrsatkichlar tizimi taklif etildi (1-jadval). Birinchi 
blok raqamlashtirish darajasini (kirish), qolgan uch blok iqtisodiy, ekologik va ijtimoiy natijalarni (chiqish) 
oʻlchaydi. Bu tuzilma kirish–natija munosabatini kuzatish va DEA hamda regressiya tahlillari uchun mos 
maʼlumotlar toʻplamini shakllantirish imkonini beradi (1-jadval).

1-jadval.
Raqamli texnologiyalarning barqaror rivojlanishga taʼsirini baholash koʻrsatkichlari tizimi2

Blok Koʻrsatkichlar (misol) Oʻlchash birligi Maʼlumot manbasi

Raqamlashtirish 
darajasi

Keng polosali internetdan foydalanuvchilar ulushi; 
elektron xizmatlardan foydalanish ulushi; raqamli 

koʻnikmalarga ega aholi ulushi
% Milliy statistika, ITU, 

BMT DESA [13]

Iqtisodiy natijalar
Mehnat unumdorligi; raqamli sektorning qoʻshilgan 

qiymatdagi ulushi; innovatsion faol korxonalar 
ulushi

mln soʻm/xodim; % Statistika qoʻmitasi, 
korxonalar soʻrovi

Ekologik natijalar
YaIMning energiya sigʻimi; suv sarfi (birlik 

mahsulotga); emissiya intensivligi; elektron chiqindi 
hajmi

kVt·soat/mln soʻm; 
m³; t CO₂-ekv.

Energetika, ekologiya 
organlari, SDSN [14]

Ijtimoiy natijalar Davlat xizmatlariga onlayn kirish; qishloq va shahar 
oʻrtasidagi raqamli tafovut; masofaviy taʼlim qamrovi %; nisbat Maʼmuriy maʼlumotlar, uy 

xoʻjaliklari soʻrovi

Kompleks indeks qurishda har bir koʻrsatkich min-max usuli bilan 0–1 oraliqqa keltiriladi (teskari yoʻnalishdagi 
koʻrsatkichlar uchun, masalan, energiya sigʻimi, teskari shkala qoʻllanadi), soʻng blok ichida va bloklar oʻrtasida 
yigʻiladi. Tahlilning ishonchliligini oshirish uchun sezgirlik tahlili oʻtkaziladi: vaznlar oʻzgartirilganda va alohida 
koʻrsatkichlar chiqarib tashlanganda hududlarning reytingi qanchalik oʻzgarishi tekshiriladi [11]. DEA usuli esa 
bir xil resurs sarflab turli natijaga erishgan hududlarni ajratib, “eng yaxshi amaliyot” chegarasini aniqlaydi [12]. 
Regressiya va farqlar farqi usullari raqamli dasturning sababiy taʼsirini baholashga yaqinlashtiradi, ammo ular 
uzoq muddatli va sifatli maʼlumotlarga muhtoj.

Xorijiy tajribaning qiyosiy tahlili. Tanlangan mamlakatlar tajribasi shuni koʻrsatdiki, raqamli 
texnologiyalardan barqarorlik maqsadlariga erishishda foydalanishning uchta umumiy omili mavjud: yagona 
raqamli infratuzilma va maʼlumotlar almashinuvi, raqamli va yashil siyosatning rasman uygʻunlashtirilishi hamda 
raqamli tizimning oʻz ekologik izini boshqarish (2-jadval).

2-jadval.
Tanlangan mamlakatlarning raqamli texnologiyalardan BRMga erishishda foydalanish tajribasi3

Mamlakat 
/ hudud Asosiy siyosat va vositalar BRMga taʼsir kanali Oʻzbekiston uchun saboq

Estoniya

Elektron shaxsni tasdiqlash, X-Road 
maʼlumotlar almashinuvi qatlami, elektron 

imzo, davlat xizmatlarining raqamlashtirilishi 
[15]

Ijtimoiy kirish, tranzaksiya 
xarajatlarining kamayishi, 

shaffoflik (BRM 16)

Yagona identifikatsiya 
va idoralararo maʼlumot 

almashinuvi infratuzilmasini 
qurish

Janubiy 
Koreya

“Koreya yangi kelishuvi” (2020): raqamli va 
yashil yangi kelishuv birgalikda; 2050-yilga 

uglerod neytralligi maqsadi [16]

Innovatsiya, energiya 
samaradorligi, yashil ish 
oʻrinlari (BRM 7, 9, 13)

Raqamli va yashil 
investitsiyalarni yagona dastur 

doirasida moliyalashtirish

Singapur
“Aqlli millat” tashabbusi, “Yashil reja 2030”, 

maʼlumot markazlari uchun yashil yoʻl xaritasi 
va ularni cheklash tajribasi [17]

Shaharlar barqarorligi, 
resurs samaradorligi, 

raqamli infratuzilmaning 
ekologik izini boshqarish 

(BRM 11, 12)

Maʼlumot markazlari 
va tarmoqlar energiya 

samaradorligiga talablar 
oʻrnatish

Yevropa 
Ittifoqi

“Yevropa yashil kelishuvi” va raqamli oʻn yillik: 
“ikki tomonlama transformatsiya”, mahsulotning 

raqamli pasporti [18]

Aylanma iqtisodiyot, taʼminot 
zanjirlarining shaffofligi 

(BRM 12, 13)

Eksport mahsulotlari uchun 
raqamli kuzatuv va ekologik 

maʼlumotlarni tayyorlash

2	  Manba: muallif tomonidan OECD metodologiyasi [11], BMT DESA [13] va SDSN [14] hisobotlari hamda O‘zbekiston Respublikasi 
Statistika qo‘mitasi ma’lumotlari tizimi asosida ishlab chiqilgan.

3	  Manba: muallif tomonidan [13, 15–18] rasmiy hujjat va hisobotlarini qiyosiy kontent-tahlil qilish asosida tuzilgan.

Qiyosiy tahlil natijalari Oʻzbekiston uchun beshta yoʻnalishni ajratish imkonini berdi. Birinchi, raqamli 
loyihalarni tasdiqlash bosqichida ularning BRMga kutilayotgan taʼsirini baholashni majburiy qilish (raqamli 
loyiha “barqarorlik pasporti”). Ikkinchi, jadvaldagi koʻrsatkichlar asosida viloyatlar kesimida raqamli-barqaror 
rivojlanish monitoringi tizimini yoʻlga qoʻyish. Uchinchi, energetika, qishloq xoʻjaligi, suv xoʻjaligi va transportda 
IoT hamda maʼlumotlar tahliliga asoslangan resurs tejovchi loyihalarni ustuvor moliyalashtirish, jumladan, aqlli 
hisoblagichlar va suv hisobini raqamlashtirish. Toʻrtinchi, raqamli infratuzilma (maʼlumot markazlari) uchun 
energiya samaradorligi talablari va qayta tiklanuvchi energiya manbalaridan foydalanishni ragʻbatlantirish. 
Beshinchi, qishloq joylarda raqamli koʻnikmalar va ulanish sifatini oshirib, raqamli tengsizlikni kamaytirish.

Olingan natijalar raqamli texnologiyalar BRMga erishishning vositasi boʻla oladi, ammo bu taʼsir 
avtomatik ravishda ijobiy emas degan xulosani tasdiqlaydi. Bu fikr adabiyotlarda keltirilgan dalillar bilan 
mos: sunʼiy intellekt va raqamli yechimlar koʻplab maqsadlarga yordam beradi, ayni paytda energiya talabi 
va tengsizlik xavfi mavjud [6, 7]. Shu sababli, raqamlashtirishni faqat darajasi (qamrov) boʻyicha emas, balki 
natijasi boʻyicha baholash zarur. Taklif etilgan koʻrsatkichlar tizimi bunday yondashuvni amaliyotga joriy 
etishga xizmat qiladi.

Natijalarni adabiyotlar sharhidagi qarashlar bilan solishtirsak, ular xorijiy olimlarning raqamlashtirish 
taʼsirining ikki tomonlamaligi haqidagi xulosalarini [6–8] tasdiqlaydi. Oʻzbekistonlik olimlarning raqamlashtirish 
yashil iqtisodiyotga oʻtishda katalizator ekani haqidagi xulosalaridan [22, 24] farqli oʻlaroq, ushbu maqolada 
ijobiy taʼsir avtomatik emasligi, uni raqamli infratuzilmaning ekologik izi va tengsizlik xavfi bilan birga baholash 
zarurligi asoslandi. Shu jihatdan taklif etilgan metodika mahalliy tadqiqotlarni inkor etmaydi, balki ularni 
natijalarni oʻlchash vositasi bilan toʻldiradi.

Xorijiy tajriba raqamlashtirishning samarasi institutsional muhit bilan bogʻliqligini koʻrsatadi: Estoniyada 
yagona maʼlumotlar almashinuvi infratuzilmasi, Koreyada raqamli va yashil moliyalashtirishning birlashtirilishi, 
Singapurda raqamli infratuzilmaning ekologik izini cheklash, Yevropa Ittifoqida esa meʼyoriy talablar (mahsulot 
pasporti) asosiy rol oʻynaydi. Ularni Oʻzbekistonga bevosita koʻchirish emas, balki mahalliy sharoitga – suv 
tanqisligi, qishloq xoʻjaligining ulushi, energetika tuzilmasi va aholining yosh tarkibiga – moslab qoʻllash lozim.

Tadqiqotning cheklovlari quyidagilardan iborat. Birinchidan, ushbu maqolada metodologik asos va 
qiyosiy sifat tahlili taqdim etilgan, koʻrsatkichlar boʻyicha miqdoriy hisob-kitoblar Oʻzbekiston viloyatlari uchun 
ishonchli statistik maʼlumotlar toʻplanganidan keyin amalga oshirilishi kerak. Ikkinchidan, qiyosiy tahlil ochiq 
manbalarga asoslangan va tanlangan toʻrt mamlakat tajribasi umumlashtirish uchun yetarli emas. Uchinchidan, 
raqamlashtirishning taʼsiri vaqt oʻtishi bilan namoyon boʻladi, shu bois uzoq muddatli kuzatuvlar kerak. Kelgusi 
tadqiqotlarda DEA va panel regressiyani viloyatlar kesimida qoʻllash hamda raqamli infratuzilmaning uglerod 
izini baholash rejalashtirilgan.

X U L O S A  V A  T A K L I F L A R
Tadqiqot raqamli texnologiyalarning barqaror rivojlanishga taʼsirini toʻrt kanal (unumdorlik, innovatsiya, 

resurs samaradorligi, ijtimoiy kirish) orqali tizimlashtirdi va ularning ijobiy hamda salbiy oqibatlarini ajratib 
koʻrsatdi. Samaradorlikni baholash uchun raqamlashtirish darajasi, iqtisodiy, ekologik va ijtimoiy natijalar 
bloklaridan iborat koʻrsatkichlar tizimi va uch usulning (kompleks indeks, DEA, ekonometrik tahlil) 
uygʻunlashtirilgan metodikasi taklif etildi. Estoniya, Janubiy Koreya, Singapur va Yevropa Ittifoqi tajribasi shuni 
koʻrsatdiki, muvaffaqiyat yagona raqamli infratuzilma, raqamli va yashil siyosatning uygʻunlashuvi hamda 
raqamli tizimning oʻz ekologik izini boshqarish bilan belgilanadi. Oʻzbekiston uchun loyihalarning “barqarorlik 
pasporti”, viloyatlar kesimida monitoring, resurs tejovchi raqamli loyihalarni ustuvor moliyalashtirish, maʼlumot 
markazlari uchun energiya talablari va raqamli tengsizlikni kamaytirish choralari tavsiya etiladi.

